
17.10.2007 

Inatsisartut suleriaasiat § 36 imm. 1 naapertorlugu, apeqqut ataani allassimasoq Naalakkersuisunut 

saqqummiuppara.  

 

Avinngarusimanerusuni Ilinniartitsisut atorfilittallu ineqarnerannut akiliutigisinneqartartut 

pillugit apeqquteqaat.                                         

(Inatsisartuni ilaasortaq Otto Jeremiassen) 

 

Tunngavilersuut: 

Naalakkersuisumut manna apeqquteqaatigaara: Malunnarmat ukiuni kingulliunerusuni nunaqar-

finni illoqarfinnilu avinngarusimasuniittuni pisortani atorfillit taamatullu ilinniartitsisutut atorfillit 

inigisaminnut akiliuteqartinneqartarnerat assigiinngitsutigut equngasumik aaqqiivigineqarsima-

nermigut naamaginanngitsumik atuutitinneqartoq, matumuuna aaqqiivigineqarnissaa siunertaralu-

gu apeqquteqaateqarpunga. 

Kikkunnulluunniit takornartaagunanngilaq nunaqarfinnut illoqarfinnullu avinngarusimasuniittunut 

ilinniarluarsimasunik amigaateqallattaajuartaratta, taamaattumillu ilaatigut immikkut ”neqitalii-

nikkut” atorfinittitsisoqartariaqartarluni. Tamanna pisinnaasarpoq ukiuni siumut aalajangerneqa-

reersimasuni atorfinittitsisarnikkut aammalu ilinniartitsisut atorfeqarnerminni inissaminnik tunine-

qaraangata akikillisaavigineqarnerisigut.  

Aaqqissuussineq ilinniartitsisunut atuutsinneqartoq isumaga naapertorlugu tunngavimmigut ajori-

sassaanngilaq, tassami nunaqarfinni isorliunerusunilu inissiat sananeqarnerat akisusinnaasarmata, 

pisariaqarpoq ilinniarluarsimasut piffinni pineqartuni sulilersissallugit kajumilersinniassagaani 

aaqqiisoqartariaqartoq illunik inissianilluunniit pitsaasunik akimikkullu atorfilinnut unamminartu-

nik neqeroorfigisinnaasarnissaat. 

 

Taamaattumik pissutsit massakkut atuuttut innersuussutigalugit matumuuna Naalakkersuisut ima-

tut apeqquteqaateqarusuppakka: 

 

a) Sooruna ineqarnermut akiliutaasartut, ilinniartitsisutut atorfilinnut kisiat atuutitinneqarpat, as-

sersuutigalugu ilinniarluarsimaneq tunngavigalugu atorfinittinneqartunut allanut atuutitinneqa-

rani? 

b) Malunnarmat inissiani tapitaleriiaanni illuinnarnilu attartornermut akiliutaasartoq assigiinngit-

sumik naatsorsorneqartartoq, ilaatigut akiliutinik annikillisaasarneq sunniutaarulluinnartarpoq, 

taassumalu kinguneranik ilinniartitsisut illuinnarnut tapitaleriiaanullu pisoqaanerusunut nuun-

nissartik pisariaqartilertarlugu. Paaserusuppara sooq akiliutissap naatsorsorneqartarnera taama-

tut aaqqiivigineqarsimanersoq ? 

 

Apeqqummut kingullermut tunngatillugu inigisanut akiliuteqartitsisarnermi aqutsinerup equnga-

sumik ingerlanneqarnerata kingunerisimavaa, akissaqannginnerusut, atorfillillumi allat, illuni aki-

kinnerusuni najugaqarnissaminnut periarfissaasa annikillisarneqartarluni.  

Neriullunga manna apeqqutigisara tigulluarneqarluni akissuteqarfigineqarumaartoq. 

 

Inussiarnersumik inuulluaqqusillunga 

 

Otto Jeremiassen, Siumut 


